
Tɛsalonikǝtɔwo
a

Ǝnyɔnudisa
Wema ǝla a, i nyi wema ǝvǝ a tɔ kǝ Pɔlu ŋrɔ ɖiɖa ǝhabɔbɔ

Tɛsalonikǝ tɔ a. Lǝ wema a mǝ a, Pɔlu lǝ ɖoŋu ǝnu nǝ Tesalonikǝ
tɔ wo, dǝ ǝnu kǝ i nu nǝ wo dǝ nyɔnyɔ co l'ǝku ŋ, kidǝ Yesu ye va va
ŋ lǝ wema jǝŋkɔtɔ a mǝ a. Ɖo amǝ ɖǝ wo lǝ nu bǝ Yesu va vɔ,̀ amǝ
buwo lǝ nu bǝ ŋ́ va haɖo o; vɔ̀ a ya vava tǝbɔ; i wo ŋ́ ɖo la gbǝ wɔ
ǝdɔ ɖǝ o, vɔ̀ a, wo a ɖɛ ɖu ǝnu. Ye i dɔ i Pɔlu ŋrɔ wema a, i la sǝ
disa ǝnu kǝ nyi àdòdo a; nǝ wo a lǝ hunna dǝ asi, i a gbǝ ǝnyɔ gbale
wo ɖɛ. Lǝ wema a mǝ a, ǝ do akpǝ nǝ Mawu dǝ xɔs̀ǝ Tɛsalonikǝ tɔ
wo tamǝ. Kina ŋgbǝ a, ǝ gbǝ nu nǝ wo bǝ amǝvɛn ɖeka la va i la cɔ
agbǝto wo co dǝ Mawu ji, kpɔ amǝvɔɛn a va ɖɛ vɔ, vɔ̀ a, ǝ lǝ wɔ ǝdɔ
lǝ bǝbǝ mǝ, i gàkǝmǝ à cɔ ɖekia dǝ gbaŋgba a, i Yesu la va wu i. Pɔlu
do ŋusǝn ranmǝ nǝ xɔs̀ǝtɔ wo bǝ wo a wɔ ǝdɔ, i rikǝ lǝ xɔs̀ǝ mǝ, i va
gbǝ ǝyɔ nǝ kufyɛntɔ wo, i kpra ǝnu wo bǝ wo a wɔ ǝdɔ. Ǝ tu ǝta nǝ
wema a, i kidǝ yayra.

Cocomǝ kǝ wema a hǝn awo kǝ :
Kojo ŋgbǝsi tɔ kǝ Mawu la ɖo nǝ kojoɖotɔ wo a(1 )
Àxotɔ ye va va (2)
Paul lǝ byɔ Krisotɔ wo bǝ wo a xo nǝ ǝɖ̀ǝ,̀ wo a wɔ nǝ ǝdɔ
(3 :1-15)

Pɔlu byɔ ǝnyɔɛ nǝ Krisotɔ wo (3 :16-18)

Amǝcici

1 Ǝnyǝ Pɔlu, Silvɛn* kidǝ Timɔte, i ŋrɔ wema ǝla ɖiɖa ǝhabɔbɔ
Tesalonikǝtɔ kǝ nyi Mawu mía Dada tɔ kidǝ Àxotɔ Yesu Kriso

tɔ a. 2Nǝ Mawu mía Dada kidǝ Àxotɔ Yesu Kriso nà na àfǝnu kidǝ
fàfa mi.

Kojoɖoɖo l'ǝtǝ kpɔ àgbǝtɔ wo ɖɛ gakǝmǝ Yesu la va a
3Nɔviwo, mí ɖo a do nǝ akpǝ nǝ Mawu dǝ mia tamǝ, ǝ nyɔ bǝ mía

wɔ ǝnǝ. Ɖo mia xɔsǝ lǝ cin, i rɔǹrɔǹ kǝ mi ɖo nǝ miaɖǝkiwo a lǝ cin
dǝji. 4Ye i dɔ, i mí nu nǝ mia nyɔ kidǝ àkɔ lǝ Mawu ǝhabɔbɔ wo mǝ,
cagbǝ ǝj̀i kǝ mi do kidǝ xɔs̀ǝ kǝ mi ɖo, l'ayadǝnamǝ wo mǝ, kidǝ lǝ
vǝv̀ǝ sǝsǝ wo mǝ a tɔ. 5Vǝv̀ǝ sǝsǝ huna wo ɖǝ nɔ disa bǝ Mawu ɖo
nǝ kojo lǝ àdòdo mǝ. Vǝv̀ǝ hunawo kǝ mi lǝ sǝ a, i a dɔ i mia jǝ nǝ
Mawu fyɔɖuɖu a. 6Ɖo ǝ́ sɔgbǝ lǝ Mawu ye ŋkuvi mǝ bǝ wo a dǝ aya
nǝ amǝ kǝ lǝ dǝ aya nǝ mi awo. 7 I a fa ǝj̀i mǝ nǝ amǝ kǝ wo lǝ dǝ
aya nɔ awo kidǝ míacawo. Ǝnu huna la jɔ, gakǝmǝ Àxotɔ Yesu la co
jiŋkori va kidǝ ye ŋǝdotɔ wunsǝntɔ wo a; 8a va lǝ ǝz̀ò ganŋgan ɖeka
mǝ, i a dɔn ǝto nǝ amǝ kǝ ŋ́ dǝsi Mawu a awo, kidǝ amǝ kǝ ŋ́ sǝ nǝ
ǝtonu nǝ Ǝŋǝnyɔɛ mía Xotɔ Yesu tɔ awo. 9Amǝ hunawo a, ǝto kǝ wo
a dɔn nǝ wo a, i nyi bǝ wo a crɔn wo kǝkǝ sǝ nyi mavɔ, i wo a nɔ
àzɔg̀ǝ nǝ Àxotɔ, i a gbǝ nɔ àzɔg̀ǝ nǝ ŋusǝn kǝ lǝ ye kafukafu mǝ a.
10Ǝnu huna la jɔ gbǝkikǝ Àxotɔ la va a. Ǝnǝ a amǝ kǝ nyi yetɔ awo la
cɔ kafukafu nǝ ɛ, i y'ǝnu a nyɔ amǝ kǝ xɔ ɛ sǝ awo see ŋkɔ. Miacawo
mia lǝ amǝ awo mǝ, ɖo mi xɔ ǝk̀unnu kǝ mí ɖǝ nǝ mi awo sǝ. 11Ǝnu
* 1:1 Silvain i wo gbǝ yɔnɔ bǝ Silasǝ

kǝ dɔ, i mí xo nǝ ǝɖ̀ǝ̀ nǝ mi gaɖǝsiadǝmǝ a nǝ. Mí byɔ nǝ mía Mawu
bǝ na wɔ ɛ nǝ mia jǝ nǝ àgbǝnyɔɛ kǝ i yɔ mi nɔ a. Mí byɔ bǝ to ye
ŋusǝn mǝ a, na dǝ alɔ mi nǝ mia wɔ nǝ mia jro nyɔɛ wo, i a gbǝ wɔ
i mia xɔsǝ na rikǝ. 12Ǝnǝ a, wo a kafu mía Xotɔ Yesu ŋkɔ to mia ji, i
miacawo mia xɔ kàfukafu to ji; lǝ àfǝnu mía Mawu kidǝ Àxotɔ Yesu
Kriso tɔ mǝ.

Ǝnu kǝ la jǝ ŋkɔ nǝ Àxotɔ ye vava awo

2 Nɔviwo, nǝ mía Xotɔ Yesu Kriso ye vava kidǝ mía bɔb̀ɔ̀ dǝgbɔ tɔ
a, mí lǝ byɔ mi bǝ: 2Mi ŋ́ ka rɔn nǝ wo a caka susu nǝ mi, nɔmi

wo a gban aye do nǝ mi; kidǝ ǝnyɔnuɖɛ ɖǝ, nɔmi wema ɖǝ kǝ wo
a bǝ ǝ́ co míagbɔ; i la na i mia xɔsǝ bǝ Àxotɔ ye vava zan sun vɔ̀ o.
3Mi ŋ́ ka rɔn nǝ amǝɖǝ na fru mi, lǝ ǝmɔ ɖekɛn nu o, ɖo àzan hunna
ŋ́ ka va gbɔx̀o ǝgufɔnfɔn dǝ Mawuji gaŋgan a la va o; ŋ́ kà va gbɔx̀o
amǝbaɖa kǝ wo ɖo a crɔn a la jǝ gbaŋgba o. 4Amǝbaɖa hunna la fɔn
ǝgu dǝ Mawu ji, i la co dǝ ǝnu kǝ kɔ awo see, kidǝ ǝnu kǝ àgbǝt̀ɔ wo
lǝ sǝn awo see ji; kǝkǝ i la vɛ kanrɛn dǝ Mawusǝnxo, i la cɔ ɖǝkia sǝ
yɔ Mawu. 5Mi ŋ́ ɖoŋu bǝ gàkǝmǝ ŋ kpɔtɔ lǝ mia gbɔ a, ŋ nu ǝnyɔ
hunna nǝ mi a? 6 Ifia, mi nya bǝ ǝnu kǝ lǝ xǝ ǝmɔ nǝ amǝvɔɛn a,
ǝnu hunna i dɔ i ŋ́ ka tǝ ŋ́ ɖǝ ɖǝkia disa gbɔx̀o y'ega la xo o. 7Ɖo
amǝvɔɛn ye ŋusǝn tɔ ǝdɔ ji lǝ bǝbǝ mǝ vɔ. Ǝnǝ a, amǝ kǝ xǝ ǝmɔ nǝ ɛ
a, i la gbǝ e ɖɛ gbɔx̀o a jǝ gbaŋgba. 8Ǝnǝ a, amǝvɔɛn a la jǝ gbaŋgba,
i Àxotɔ Yesu la ɖǝ fufu ye numǝ tɔ dǝ e i a ku, i la gudu i kidǝ ŋusǝn
kǝ lǝ ye vava mǝ a. 9Amǝvɔɛn a la va kidǝ Rɛgba ye ŋusǝn; i a lǝ wɔ
ǝnujiwun arɔkpa arɔkpa wo, amrimanu wo, kidǝ ǝnu jrǝjrǝ amǝ vìxò
tɔ wo. 10A lǝ wɔ ǝnuvɔɛn arɔkpa arɔkpa wo see, i a sǝ fru amǝ kǝ ka
crɔn awo. Wo hunna wo ka vɛ crɔn, ɖo wó ŋ́ rɔn, i xɔ àdòdo kǝ ɖo

la xɔ wo gan a o. 11Yeidɔ, i Mawu dɔ amǝ frufru ye ŋusǝn ɖiɖa wo,
ŋusǝn a i dɔ, i wo xɔ vixo nuxo wo sǝ. 12Ǝnǝ a, amǝ kǝ ŋ́ xɔ àdòdo a
sǝ awo, i kpɔnǝ vìvi lǝ ǝnuvɔɛn wɔwɔ mǝ awo see i wo a ɖohwɛ nɔ.

Mawu can mi, i la xɔ mi gan
13Nɔviwo, miawo kǝ Àxotɔ rɔn awo, mí ɖo a do nǝ akpǝ nǝ Mawu

dǝ mia tamǝ l'ǝnuɖǝsyaɖǝ mǝ, ɖo Mawu can mi co gɔmǝ jǝjǝ, i la xɔ
mi gan, i ì xɔ mi gan ɖo Gbɔǹgbɔǹ Kɔkɔ wɔ i mia gbǝ kɔ cagbǝ àdòdo
kǝ mi xɔsǝ a tɔ. 14Hunna i, Mawu yɔ mi nɔ, to ǝŋǝ nyɔ ɛ kǝ mí do
nǝ mi a ji, ǝ́ yɔ mi nǝ mia ɖo màma lǝ kafukafu mía Xotɔ Yesu Kriso
tɔ mǝ. 15Yeidɔ, nɔviwo, mi rikǝ, i hǝn ǝnu kǝ mí kpra mi, lǝ nuxo
xoxo wo mǝ, nɔmi kǝ mí ŋrɔ dǝ wema mǝ ɖiɖa mi awo nyɔŋ̀gbin.
16Nǝ mía Xotɔ Yesu Kriso ŋta, kidǝ Mawu mía Dada rɔn mí, i na mi
ǝjidodo mavɔ kidǝ ŋkuviɖoɖo nyɔŋ̀gbin to àfǝnu mǝ. 17Wó a na mi
ǝj̀ìdodo kidǝ ŋusǝn nǝ mia wɔ nǝ ǝnu nyɔŋ̀gbin gaɖǝsyaɖǝ mǝ, lǝ
mia nuxo wo kidǝ mia nuwɔwɔ wo mǝ.

Ɖǝx̀o

3 Nɔviwo, i la tu ǝta nǝ ǝnyɔ a a, ŋ byɔ bǝ mia xoɖǝ nǝ mí, cagbǝtɔ
nǝ Àxotɔ ye nyɔ na yi ŋkɔ kpǝ e, nǝ wo a ɖo bùbù nǝ ǝnyɔ a to

àfisyafi, sigbǝ ì lǝ mɔ lǝ mia gbɔ a. 2Mi gbǝ xoɖǝ nǝ mí nǝ Mawu
na xɔ mí gan lǝ amǝvɔɛn wo kidǝ amǝbaɖa wo si, ɖo amǝ wo see ŋ́
xɔsǝ o. 3Vɔ̀ a, Àxotɔ yaa l'ǝgbǝj̀i, a do ŋusǝn mi, i la cɔn alɔ miaji,
i amǝvɔɛn a ŋ́ na ɖù lǝ mia ji o. 4Mí ka dǝ mia ji lǝ Àxotɔ mǝ bǝ:
Mi lǝ wɔ ǝnu kǝ mí dɔ mi a, i la gbǝ lǝ wɔ ɛ dǝji. 5Àxotɔ na dǝ alɔ
mia jì wo, nǝ mia nya sigbǝ Mawu rɔn mia, i mia xɔ jìgbɔɖ̀i sigbǝ
Kriso ǝnǝ.

Àgbǝtɔ ɖo a wɔ ǝd̀ɔ
6Nɔviwo, mí lǝ byɔ mi lǝ Àxotɔ Yesu Kriso ŋkɔ mǝ bǝ, mi nɔ àzɔg̀ǝ

nǝ nɔvi xɔsǝtɔ kufyɛntɔ, kǝ ŋ́ zɔnɔ dǝ ǝnu kpramǝ kǝ mi xɔ co mia
gbɔ awo ji a o. 7Miawo mi nya sigbǝ mia zɔn mɔ, i mía nyi kpɔdǝŋ nǝ
mi a, ɖo mí ŋ́ zan mía gbǝ sigbǝ kufyɛntɔ wo ǝnǝ lǝ miadomǝ o. 8Mí
ŋ́ ɖù amǝ ɖǝ ye ǝnuɖǝ gbale o, vɔ̀ a, míaŋta wo i jǝnǝ àgbagba kidǝ
ǝnutikɔ i wɔ nǝ ǝd̀ɔ, nyidɔn kidǝ ǝz̀an, nǝ mí ŋ́ ka nyi àgbàn l'ǝkɔji
nǝ amǝ ɖǝ o. 9Àdòdo i, mí co mía byɔ ǝnu mi, i mia na mí, vɔ̀ a, mí
ŋ́ wɔ ɛ ǝnǝ o, ɖo mí ji bǝ mía nyi kpɔdǝŋ nǝ mi. 10Seyijia, gàkǝmǝ
mí nɔ mía gbɔ a, ǝnu kǝ mí byɔ mi a, i nyi bǝ: Nǝ amǝ ɖǝ ŋ́ lǝji a wɔ
ǝd̀ɔ a, ŋ́ ka ɖù ǝnu ca o. 11Ɖo mí sǝ bǝ amǝ ɖǝ wo lǝ mia domǝ, i
nyi kufyɛntɔ, i gbǝ ǝdɔwɔwɔ, i na lǝ d'ǝnù amǝbu wo nyɔ mǝ. 12Amǝ
hunna wo a, ǝnu kǝ mí lǝ byɔ, i gbǝ lǝ dɔ wo lǝ Àxotɔ Yesu Kriso
ŋkɔ mǝ a, i nyi bǝ, wo a wɔ ǝd̀ɔ lǝ vòvò mǝ, i a sun woɖǝkiwoji.
13Nɔviwo, nǝ miawo a, ǝnu ŋ́ ka tikɔ nǝ mi lǝ ǝnyɔɛ wɔwɔ mǝ o.
14Nǝ amǝ ɖǝ ŋ́ s'ǝtonu nǝ ǝnyɔ kǝ mí nu dǝ wema ǝla mǝ a wo o, mi
wɔ nǝ wo a dǝsi i, i mi ŋ́ ka gbǝ ɖo ǝkacaca ɖǝ kidǝ e o, cagbǝtɔ nǝ
ŋkpǝn na lǝ e. 15Vɔ̀ a, mi ŋ́ ka ɖɛ cɔ ɛ sǝ yɔ ǝkǝtɔ o, wugan ǝnǝ a, mi
kpra ǝnu i, sigbǝ mia kpra ǝnu nɔvi xɔsǝtɔ ǝnǝ.

Yayra kidǝ amǝcici
16Nǝ Àxotɔ kǝ nyi fàfa nɔ a, ŋta na na mi fàfa gàɖǝsyaɖǝmǝ, l'ǝmɔ

ɖǝsyaɖǝ nu. Nǝ Àxotɔ na nɔ kidǝ miawo see. 17Ǝnyǝ ŋta Pɔlu i lǝ ŋrɔ
amǝcici wema ǝla kidǝ tiinlɔ ɖiɖa mi. Nǝnǝ i ŋ́ dǝ nǝ alɔ tiinwema
wo see mǝ a nǝ, sigbǝ ŋ ŋrɔ nɔ ǝnu a nǝ. 18Nǝ mía Xotɔ Yesu Kriso
Y'efǝnu na nɔ kidǝ miawo see. Àmi

